
ABSTRAK 

 

Kajian ini bertujuan membangun ujian diagnostik kemahiran menulis mekanis Bahasa 

Melayu. Reka bentuk kajian ini menggabungkan pendekatan kualitatif dan pendekatan 

kuantitatif. Pendekatan kualitatif  digunakan bagi membangun ujian dan pendekatan 

kuantitatif digunakan bagi mengenal pasti kebolehpercayaan dan kesahan ujian.  Kajian 

ini dilaksanakan sebanyak empat fasa berdasarkan lima langkah yang terdapat dalam 

model penilaian diagnostik kognitif Nichols. Lima langkah tersebut ialah substantif 

konstruk teori, pemilihan reka bentuk, pentadbiran ujian, skor respons dan semakan 

reka bentuk ujian. Konstruk ujian dibina berasaskan empat motor pembelajaran yang 

terdapat dalam teori motor pembelajaran Levine iaitu motor perancangan, motor logik, 

motor memori dan motor tindakan. Sampel terdiri daripada 162 orang murid LINUS 

yang dipilih berdasarkan keputusan ujian saringan kemahiran menulis mekanis.  Kajian 

ini mendapati ujian diagnostik telah dibina menerusi lima langkah Model Penilaian 

Diagnostik Nichols. Ujian yang dibina mempunyai kebolehpercayaan dan kesahan 

yang baik. Ujian tersebut juga dapat mengenal pasti bahagian dan punca kelemahan 

murid dalam menguasai kemahiran menulis mekanis. Kesimpulannya kajian ini 

menunjukkan ujian diagnostik kemahiran menulis mekanis Bahasa Melayu berjaya 

dibina untuk mengatasi masalah penulisan mekanis yang di hadapi oleh murid-murid 

di sekolah rendah. Implikasinya ujian yang dibangunkan dapat digunakan pihak 

sekolah dan  Kementerian Pendidikan Malaysia di seluruh negara. 

DEVELOPMENT OF DIAGNOSTICS TEST FOR  

MALAY LANGUAGE MECHANICS WRITING SKILLS 

 

ABSTRACT 

 

The aim of the study is to develop Malay Language mechanist writing diagnostics test. 

The design of the study combines qualitative and quantitative approaches. Qualitative 

approach is used to build test items while quantitative approach is used to identify the 

reliability and legality of the test. This study is implemented in five phases based on 

five steps which are in the Nichols Cognitive Diagnostics Assessment Theory. The five 

steps are substantive construct theory, the choice of design, test management, score 

response and test design review. The test construct is built based on the four learning 

motor which are in Levine’s Learning Motor. They are  motor plan, motor logic, motor 

memory and motor actions. The study’s sample consist of 162 LINUS students chosen 

according to tests scores on mechanics of writing skills. The findings showed that the 

diagnostic test was developed through five steps of Nichols cognitive diagnostic model. 

The diagnostic test has received good reliability and validity. The test is able to identify 

division and the cause of student weakness in mechanics writing skills. The test that 

have been developed  can be used to overcome  student problem in mechanics writing 

skills  in primary school. Implication of the study, the test have been developed  can be 

used in schools and Malaysia of Education nationwide. 

PENGENALAN 

 

 

 

 

1.1 Pendahuluan 

 

Bab ini membincangkan latar belakang penilaian literasi di Malaysia mahupun di luar 

negara. Kajian berkaitan ujian diagnostik menjadi dasar huraian dalam latar belakang 

kajian ini. Seterusnya bab ini akan membincangkan pernyataan masalah kajian iaitu 

kepentingan ujian diagnostik berkesan. Objektif dan soalan kajian yang dibincangkan  

memberi hala tuju kajian seterusnya kepada pembentukan soalan kajian. Turut 

dibincangkan dalam bahagian ini ialah kepentingan kajian, iaitu sumbangan yang 

boleh diberikan oleh kajian ini dalam pengajaran menulis di sekolah rendah. Batasan 

kajian bagi menggariskan apa yang kajian akan cuba capai dan apa yang kajian tidak 

akan capai. Definisi operasional pada bahagian akhir mengupas  dengan lebih 

mendalam  tajuk kajian ini.  

 

 

1.2 Latar Belakang Kajian 

 

Guru bahasa di seluruh dunia mengadakan aktiviti pengajaran dan pembelajaran 

berdasarkan empat komponen kemahiran bahasa iaitu  kemahiran membaca, 

kemahiran menulis, kemahiran mendengar dan kemahiran bertutur. Semua kemahiran 

tersebut amat penting dikuasai oleh murid. Guru sering kali tidak seimbang dalam 

melaksanakan proses pengajaran dan pembelajaran bagi empat kemahiran itu.  

Kemahiran membaca dan kemahiran menulis sering diutamakan berbanding 

kemahiran bahasa yang lain kerana  dua kemahiran ini sukar untuk dikuasai oleh 

murid (Zygouris-coe, 2001). Pada tahun 2012didapati seramai 121 juta penduduk 

dunia tidak menguasai kemahiran  asas membaca dan menulis (EFA Global 

Monitoring Report, 2015). 

 

Sehubungan dengan itu, pelbagai program literasi  telah diwujudkan di seluruh 

dunia  bagi memastikan murid menguasai kemahiran membaca dan menulis. 

‘National Literacy Strategy’ di United Kingdom  (1997) , ‘Literacy Programme’ di 

Nigeria (2010) ‘Literacy and National Development’ di Guyana (2011) dan 

‘International Family Literacy  Initiative’ di India (2011) membuktikan bahawa 

beberapa negara di dunia menjalankan program bagi meningkatkan penguasaan 

literasi dalam kalangan rakyat mereka ketika di bangku sekolah. 

Kementerian Pendidikan Malaysia telah melaksanakan pendidikan pemulihan 

untuk membantu murid yang tidak menguasai kemahiran literasi bahasa. Pada tahun 

1975 projek rintis pendidikan pemulihan telah dijalankan di dua belas buah sekolah 

rendah.   Murid yang terlibat terdiri daripada murid yang menghadapi masalah 

pembelajaran ringan dalam Bahasa Melayu, Matematik dan Bahasa Inggeris 

(Kementerian Pendidikan Malaysia, 1973). Projek ini dihentikan bagi memberi 

tumpuan kepada Program Pemulihan Khas. Murid yang tidak menguasai literasi 

bahasa akan mengikuti pengajaran dan pembelajaran di kelas khas sehinggalah 

mereka menguasai kemahiran membaca dan menulis.  

 

Namun begitu murid yang bermasalah dalam menguasai kemahiran membaca 

dan menulis terdiri daripada pelbagai tahap. Bagi memenuhi keperluan itu pelbagai 

program diwujudkan. Program Bimbingan Kemahiran Membaca dan Kemahiran 

Menulis (PROBIM) bagi murid yang tidak menguasai literasi bahasa di sekolah 

menengah. Program Tambahan Bimbingan ( PROTIM) dilaksanakan bagi murid yang 

masih tidak menguasai kemahiran membaca dan menulis selepas mengikuti tiga tahun 

pendidikan di sekolah rendah. Manakala program Kemahiran Asas Membaca dan 

Menulis (KIA2M) pula diperkenalkan bagi murid tahun satu hingga tahun tiga yang 

tidak mengikuti kelas pemulihan khas. Pada tahun 2010 program KIA2M telah 

digantikan dengan Program Literasi dan Numerasi (LINUS). Program LINUS 

merupakan agenda utama  negara dan telah dipilih sebagai Sub Bidang Keberhasilan 

Utama Nasional (NKRA). 

 

Bagi mengenal pasti tahap penguasaan murid dalam kemahiran membaca dan 

kemahiran menulis pelbagai  ujian khusus telah dilaksanakan di beberapa buah 

negara.  Di Australia penilaian literasi yang dilaksanakan  ‘National Assessment 

Programme Literacy and Numeracy’ NAPLAN (2008). Manakala di Amerika 

Syarikat penilaian literasi dilaksanakan melalui program No Child Left Behind 

(NCLB)  oleh National Council On Measurement In Education, (1999).  Negara-

negara tersebut telah melaksanakan pengujian berbentuk ujian formatif bagi menguji 

dan mendiagnosis penguasaan literasi murid (National Foundation for Education 

Research, 1992).  

 

 Di Malaysia penilaian literasi dilaksanakan melalui program LINUS. Penilaian 

ini berfungsi bagi mengenal pasti murid yang tidak menguasai kemahiran membaca 

dan kemahiran menulis. Set ujian saringan  ini telah dibangunkan oleh Lembaga 

Peperiksaan Malaysia, kemudian ditadbir oleh guru kepada ramai calon dalam satu  

masa pengujian. Penilaian menggunakan kertas dan pensel ini dilaksanakan dalam 

bentuk sumatif.  Jawapan murid dalam kertas peperiksaan itu akan disemak dan diberi 

skor. Murid yang melepasi skor empat puluh peratus dianggap menguasai literasi 

manakala murid yang kurang daripada skor itu tidak menguasai literasi (“Surat siaran 

KPM : Bil 6,” 2013). 

 

Ujian saringan dalam program LINUS diadakan sebanyak tiga kali. Ujian 

saringan pertama diadakan bagi mengenal pasti  murid yang tidak menguasai  

kemahiran literasi. Murid ini akan diberi aktiviti intervensi literasi dalam program 

LINUS. Manakala ujian saringan kedua diadakan selepas empat bulan murid tersebut  

menyertai program LINUS. Murid yang masih tidak menguasai kemahiran literasi 

perlu mengikuti program LINUS selama empat bulan lagi. Manakala murid yang telah 

menguasai kemahiran tersebut akan kembali mengikuti pengajaran dan pembelajaran 

